
კანონით გამოქვეყნებიდან მე-60 დღეს

„გარემოს დაცვის ინსპექციის შესახებ“ საქართველოს კანონის საფუძველზე გამოცემული აქტები ინარჩუნებს ძალას მანამ, სანამ შესაბამისი უფლებამონაცვლე უწყებები არ გამოსცემენ ახალ აქტებს.
საქართველოს კანონი

 გარემოს დაცვის ინსპექციის შესახებ

თავი I 

ზოგადი დებულებანი

მუხლი 1. კანონის ძირითადი მიზანი 

1. ეს კანონი განსაზღვრავს საქართველოს ენერგეტიკისა და ბუნებრივი რესურსების სამინისტროს სახელმწიფო საქვეუწყებო დაწესებულების – გარემოს დაცვის ინსპექციის (შემდგომ – ინსპექცია) სამართლებრივ სტატუსს, ძირითად ამოცანებს, უფლებამოსილებებს, ვალდებულებებს, მისი საქმიანობის სამართლებრივ საფუძვლებს და საქმიანობის განხორციელების ძირითად პრინციპებს, აგრეთვე ინსპექციის თანამშრომლის სამართლებრივ სტატუსსა და სოციალური დაცვის გარანტიებს, ინსპექციის კონტროლისადმი დაქვემდებარებული რეგულირების ობიექტების უფლებებსა და მოვალეობებს. (11.03.2011. N4399)
2. ამ კანონის ძირითადი მიზანია გარემოს დაცვის სახელმწიფო კონტროლის ეფექტიანი და სამართლიანი სისტემის ამოქმედება, რომელიც უზრუნველყოფს ბუნებრივი ეკოსისტემების მდგრადობას, ადამიანთა ჯანმრთელობისათვის უსაფრთხო გარემოს შექმნას, შენარჩუნებასა და გაუმჯობესებას.

მუხლი 2. კანონის რეგულირების საგანი

ეს კანონი არეგულირებს ინსპექციასა და რეგულირების ობიექტებს შორის სამართლებრივ ურთიერთობებს გარემოს დაცვის სახელმწიფო კონტროლის განხორციელებისას საქართველოს მთელ ტერიტორიაზე, მათ შორის, ტერიტორიულ წყლებში, საჰაერო სივრცეში, კონტინენტურ შელფსა და განსაკუთრებულ ეკონომიკურ ზონაში.

მუხლი 3. ტერმინთა განმარტება

ამ კანონში გამოყენებულ ტერმინებს აქვს შემდეგი მნიშვნელობა:

ა) გარემოს დაცვის სფერო – ამ კანონის მიზნებისათვის, ატმოსფერული ჰაერის, წყლის, მიწის, წიაღისა და ბიომრავალფეროვნების დაცვის, ბუნებრივი რესურსებით სარგებლობისა და აღწარმოების, ნარჩენების მართვისა და ქიმიური უსაფრთხოების სფერო. ბირთვული და რადიაციული უსაფრთხოების სფეროში სახელმწიფო კონტროლთან დაკავშირებული საკითხები რეგულირდება „ბირთვული და რადიაციული უსაფრთხოების შესახებ“ საქართველოს კანონით; 

ბ) გარემოს დაცვის სახელმწიფო კონტროლი – გარემოს დაცვის სფეროში საქართველოს კანონმდებლობის მოთხოვნათა შესრულების უზრუნველყოფის მიზნით შესაბამისი სამართლებრივი მექანიზმების გამოყენება, რომელიც მოიცავს გარემოს დაცვის სფეროში საქართველოს კანონმდებლობის მოთხოვნათა შესრულების ხელშემწყობი ღონისძიებების, გარემოს დაცვის სფეროში საქართველოს კანონმდებლობის მოთხოვნათა დარღვევის თავიდან აცილების (პრევენციული) ღონისძიებების განხორციელებას, გარემოს დაცვის სფეროში საქართველოს კანონმდებლობის მოთხოვნათა შესრულების მონიტორინგს, ინსპექტირებას და დარღვევებზე რეაგირებისათვის შესაბამისი ღონისძიებების გატარებას;

გ) გარემოს დაცვის სფეროში საქართველოს კანონმდებლობის მოთხოვნათა შესრულების ხელშეწყობა – ინსპექციის მიერ განხორციელებული ქმედება ან ქმედებათა ერთობლიობა, რომელიც ხელს უწყობს ან სტიმულს აძლევს რეგულირების ობიექტებს გარემოს დაცვის სფეროში საქართველოს კანონმდებლობის მოთხოვნების ნებაყოფლობით შესრულებაში;

დ) გარემოს დაცვის სფეროში საქართველოს კანონმდებლობის მოთხოვნათა შესრულების მონიტორინგი – რეგულირების ობიექტების მიერ გარემოს დაცვის სფეროში საქართველოს კანონმდებლობის მოთხოვნათა შესრულების შესახებ ინფორმაციის მოპოვება (შეგროვება), მათ შორის, საჭიროების შემთხვევაში ინფორმაციის მოპოვება რეგულირების ობიექტების საქმიანობის ადგილზე, ასევე საქართველოს კანონმდებლობით განსაზღვრული ანგარიშგების უწყვეტი შეგროვება და სისტემატური ანალიზი; 

ე) რეგულირების ობიექტები – ფიზიკური და იურიდიული პირები ან სხვა ორგანიზაციული წარმონაქმნები, მათ შორის, გარემოს დაცვის სფეროში ლიცენზიის/ნებართვის მფლობელები, სახელმწიფო ხელისუფლებისა და ადგილობრივი თვითმმართველობის ორგანოები, რომლებზედაც ვრცელდება გარემოს დაცვის სფეროში საქართველოს კანონმდებლობის მოთხოვნები, ასევე საქართველოს საერთაშორისო ხელშეკრულებებით გათვალისწინებული გარემოსდაცვითი მოთხოვნები;  

ვ) ინსპექტირება – რეგულირების ობიექტების საქმიანობის დათვალიერება/შესწავლა, გარემოს დაცვის სფეროში საქართველოს კანონმდებლობის მოთხოვნათა შესრულების შემოწმება (შემდგომში – გარემოსდაცვითი შემოწმება) და შესაბამისი რეაგირება;

ზ) დათვალიერება/შესწავლა – რეგულირების ობიექტების შესახებ ზოგადი ინფორმაციის მოსაპოვებლად გარემოსდაცვითი შემოწმების წინა ვიზუალური დათვალიერება/შესწავლა, რომელიც შესაძლებელია გამოყენებულ იქნეს გარემოსდაცვითი შემოწმების ჩატარების შესახებ გადაწყვეტილების მისაღებად;  

თ) გარემოსდაცვითი შემოწმება – ინსპექტირების ერთ-ერთი მექანიზმი, რომელიც გულისხმობს ინსპექციის მიერ გარემოს დაცვის სფეროში საქართველოს კანონმდებლობის მოთხოვნათა შესრულების ადგილზე შემოწმებას დადგენილი წესის შესაბამისად;

ი) ადმინისტრაციული მიწერილობა – საქართველოს კანონმდებლობით დადგენილი წესით ინსპექტირების პროცესში ინსპექციის უფლებამოსილი თანამდებობის პირის მიერ ხელმოწერილი იურიდიული დოკუმენტი, რომელიც აცნობებს რეგულირების ობიექტს, მითითებულ გონივრულ ვადაში აღმოფხვრას დარღვევები ან თავი შეიკავოს რაიმე ქმედებებისაგან, და რომლის შეუსრულებლობაც გამოიწვევს საქართველოს კანონმდებლობით გათვალისწინებულ შესაბამის პასუხისმგებლობას;

კ) სამინისტრო – საქართველოს ენერგეტიკისა და ბუნებრივი რესურსების  სამინისტრო; (11.03.2011. N4399)

ლ) მინისტრი – საქართველოს ენერგეტიკისა და ბუნებრივი რესურსების  მინისტრი. (11.03.2011. N4399)

მუხლი 4. გარემოს დაცვის სახელმწიფო კონტროლის 

        განხორციელების სამართლებრივი საფუძვლები


    გარემოს დაცვის სახელმწიფო კონტროლის განხორციელების სამართლებრივი საფუძვლებია საქართველოს კონსტიტუცია, საქართველოს საერთაშორისო ხელშეკრულებები, ეს კანონი, სხვა საკანონმდებლო და კანონქვემდებარე ნორმატიული აქტები.

მუხლი 5. გარემოს დაცვის სახელმწიფო კონტროლის 

         განხორციელების ძირითადი პრინციპები

ინსპექცია გარემოს დაცვის სახელმწიფო კონტროლის განხორციელებისას ხელმძღვანელობს შემდეგი ძირითადი პრინციპებით:  

ა) კანონის უზენაესობა – სახელმწიფო კონტროლის განხორციელება საქართველოს კანონმდებლობის მოთხოვნათა დაცვით. გარემოს დაცვის სფეროში ურთიერთობათა მონაწილენი უნდა ემორჩილებოდნენ კანონს; 

ბ) თანასწორობა – სახელმწიფო კონტროლის განხორციელებისას ანალოგიურ ვითარებაში მყოფი რეგულირების ყველა ობიექტის მიმართ რეაგირების ერთნაირი მეთოდების გამოყენება; 

გ) გამჭვირვალობა – პრინციპი, რომელიც გამოიყენება სახელმწიფო კონტროლის განხორციელებისას საზოგადოებრივი ნდობის შესანარჩუნებლად და რომელიც ეხმარება რეგულირების ობიექტებსა და საზოგადოებას მათი უფლება-მოვალეობების, საქართველოს კანონმდებლობის დარღვევის შემთხვევაში მოსალოდნელი სამართლებრივი  სანქციების გაცნობიერებაში და ხელს უწყობს კანონდარღვევათა პრევენციას;

დ) თანაზომიერება – გარემოს დაცვის სფეროში საქართველოს კანონმდებლობის დარღვევაზე რეაგირებისათვის გატარებული ზომების სიმკაცრე, რომელიც გარემოსთვის შექმნილი საფრთხისა და საქართველოს კანონმდებლობის დარღვევის სიმძიმის პროპორციულია; ამასთანავე,  გარემოს დაცვის სფეროში საქართველოს კანონმდებლობის დარღვევაზე ინსპექციის პირველადი რეაგირება არის გარემოზე მავნე ზემოქმედების (გარემოსთვის ზიანის მიყენების) თავიდან აცილება ან აღკვეთა;

ე) ადამიანის უფლებებისა და თავისუფლებების პატივისცემა – პრინციპი, რომლის თანახმად, ინსპექციის საქმიანობის განხორციელებისას არ უნდა შეილახოს პიროვნების პატივი და ღირსება, საქართველოს კონსტიტუციითა და საქართველოს საერთაშორისო ხელშეკრულებებით აღიარებული ადამიანის უფლებები და თავისუფლებები, მიუხედავად მისი მოქალაქეობისა, რასისა, კანის ფერისა, ენისა, სქესისა, ასაკისა, განათლებისა, რელიგიისა, პოლიტიკური და სხვა შეხედულებებისა, ეროვნული, ეთნიკური და სოციალური კუთვნილებისა, წარმოშობისა, ქონებრივი და წოდებრივი მდგომარეობისა, საცხოვრებელი ადგილისა, ასევე არ უნდა შეექმნას საფრთხე ადამიანის სიცოცხლესა და ჯანმრთელობას.

თავი II

ინსპექციის სამართლებრივი სტატუსი და გარემოს დაცვის სახელმწიფო კონტროლის ორგანიზება

მუხლი 6. ინსპექციის სამართლებრივი სტატუსი

ინსპექცია არის სამინისტროს სახელმწიფო საქვეუწყებო დაწესებულება, რომელიც ახორციელებს გარემოს დაცვის სახელმწიფო კონტროლს. 

მუხლი 7. ინსპექციის თანამშრომლობა სხვა სახელმწიფო 

         ორგანოებთან, მოქალაქეებთან, საზოგადოებრივ და 

         საერთაშორისო ორგანიზაციებთან, სხვა ქვეყნების 

         შესაბამის ორგანოებთან

1. ინსპექცია თავისი კომპეტენციის ფარგლებში მჭიდროდ თანამშრომლობს სხვა სახელმწიფო ორგანოებთან და საზოგადოებრივ ორგანიზაციებთან, მოქალაქეებთან საქართველოს კანონმდებლობით დადგენილი წესით.

2. ინსპექცია თანამშრომლობს საერთაშორისო ორგანიზაციებთან და სხვა ქვეყნების შესაბამის ორგანოებთან საქართველოს საერთაშორისო ხელშეკრულებებისა და შეთანხმებების საფუძველზე, საქართველოს კანონმდებლობით დადგენილი წესით.

მუხლი 8. ინსპექციის ძირითადი ამოცანები 

ინსპექციის ძირითადი ამოცანებია:

ა) რეგულირების ობიექტების მიერ გარემოს დაცვის სფეროში საქართველოს კანონმდებლობის მოთხოვნათა, მათ შორის, გარემოს დაცვის სფეროში გაცემული ლიცენზიებისა და ნებართვების პირობების, სათანადო შესრულებაზე სახელმწიფო კონტროლის განხორციელება გარემოს დაცვის სფეროში საქართველოს კანონმდებლობის დაცვის უზრუნველყოფის მიზნით და საქართველოს კანონმდებლობით მინიჭებული სამართლებრივი მექანიზმების გამოყენებით;

ბ) გარემოს დაცვის სფეროში საქართველოს კანონმდებლობის მოთხოვნათა შესრულების ხელშეწყობა, მათ შორის, ინფორმირების, წინასწარი გაფრთხილების, სპეციალური ხელშემწყობი პროგრამების რეალიზაციის, კანონდარღვევათა თავიდან აცილების (პრევენციულ) ღონისძიებათა განხორციელების უზრუნველყოფის გზით;

გ) გარემოს დაცვის სფეროში საქართველოს კანონმდებლობის მოთხოვნათა შესრულების მონიტორინგი, მათ შორის, რეგულირების ობიექტების შესახებ მონაცემთა ბაზების წარმოება, რეგულირების ობიექტების მიერ წარმოდგენილი სალიცენზიო პირობების შესრულების ანგარიშების მიღება და ანალიზი;

დ) გარემოს დაცვის სახელმწიფო კონტროლის სტრატეგიული მიმართულებების შემუშავება და საქმიანობის დაგეგმვა; 

ე) გარემოს დაცვის სფეროში საქართველოს კანონმდებლობის მოთხოვნათა დარღვევების პრევენცია, გამოვლენა, თავისი კომპეტენციის ფარგლებში აღკვეთა, დამრღვევთა მიმართ შესაბამისი რეაგირება საქართველოს ადმინისტრაციულ სამართალდარღვევათა კოდექსითა და ამ კანონით მინიჭებულ უფლებამოსილებათა საფუძველზე. 

მუხლი 9. ინსპექციის უფლებამოსილებანი 

1. ინსპექცია უფლებამოსილია:

ა) საქართველოს კანონმდებლობით დადგენილი წესით უზრუნველყოს გარემოს დაცვის სახელმწიფო კონტროლის განხორციელება;

ბ) ინსპექტირების პროცესში დაუბრკოლებლად განახორციელოს რეგულირების ობიექტების დათვალიერება/შესწავლა, ამ მიზნით რეგულირების ობიექტებისგან საქართველოს კანონმდებლობით დადგენილი წესით, წერილობით ან სიტყვიერად მოითხოვოს და დაუბრკოლებლად, უსასყიდლოდ მიიღოს (მათ შორის, ადგილზე გაცნობით) ახსნა-განმარტებები, ზეპირი და წერილობითი ინფორმაცია, სხვა საჭირო დოკუმენტაცია და მასალები, რომლებიც შეეხება მათ განვლილ და მიმდინარე საქმიანობას გარემოს დაცვის სფეროში, ასევე არსებობის შემთხვევაში ლაბორატორიული ანალიზის შედეგები;

გ) გარემოს დაცვის სახელმწიფო კონტროლის განხორციელებისას რეგულირების ობიექტებს წარუდგინოს ადმინისტრაციული მიწერილობა და მოსთხოვოს გარემოს დაცვის სფეროში საქართველოს კანონმდებლობის მოთხოვნათა დარღვევის აღმოსაფხვრელად სავალდებულო გარემოსდაცვითი ღონისძიებების გატარება (მათ შორის, ავარიული სიტუაციისას სალიკვიდაციო და სარეაბილიტაციო ღონისძიებების გეგმა-გრაფიკის შემუშავება და შესათანხმებლად სამინისტროში წარდგენა), აგრეთვე კონტროლი დააწესოს მის შესრულებაზე;

დ) საჭიროების შემთხვევაში ნებისმიერ დროს დაუბრკოლებლად აიღოს ლაბორატორიული სინჯები და ჩაატაროს გაზომვები რეგულირების ობიექტების მიმდებარე ტერიტორიაზე, რაც შესაძლებელია კანონიერი საფუძველი იყოს რეგულირების ობიექტების ინსპექტირების საქართველოს კანონმდებლობით დადგენილი წესით ჩასატარებლად; 

ე) გარემოსდაცვითი შემოწმების პროცესში დაუბრკოლებლად შევიდეს რეგულირების ობიექტების ტერიტორიაზე ლაბორატორიული სინჯების ასაღებად და გაზომვების ჩასატარებლად, გამოიყენოს კავშირის სპეციალური საშუალებები, ფოტოვიდეოაპარატურა, სინჯების აღების და გაზომვების ჩატარების მოწყობილობები;

ვ) საჭიროების შემთხვევაში, ინსპექტირებაში მონაწილეობის მისაღებად, მათ შორის, რეგულირების ობიექტების საქმიანობის შესწავლის, შესაბამისი რეკომენდაციებისა და დასკვნების შემუშავების, ლაბორატორიული სინჯების აღების, გაზომვებისა და ლაბორატორიული ანალიზების ჩატარების მიზნით, მოიწვიოს სამინისტროს სისტემაში შემავალი საჯარო სამართლის იურიდიული პირის – გარემოს ეროვნული სააგენტოს სპეციალისტები ან დამოუკიდებელი ექსპერტები;

ზ) საქართველოს კანონმდებლობით დადგენილი წესით განახორციელოს უკანონოდ მოპოვებული ბუნებრივი რესურსების, ასევე სამართალდარღვევის ჩადენის იარაღებისა და საშუალებების ჩამორთმევა;

თ) იმ შემთხვევაში, როდესაც გარემოს დაცვის სფეროში რეგულირების ობიექტის (საწარმოს) საქმიანობა უკანონოდ ხორციელდება, ან/და ამ საქმიანობის შედეგად შეიძლება მეყსეული და უშუალო საფრთხე შეექმნას სახელმწიფო უშიშროებას, ადამიანის სიცოცხლეს ან ჯანმრთელობას ან/და მტკიცებულებებს, დროებით შეაჩეროს რეგულირების ობიექტის (საწარმოს) საქმიანობა ამ ნაწილში (საჭიროების შემთხვევაში დალუქოს ობიექტი, დანადგარი, აგრეგატი, მოწყობილობა) და შესაბამისი შუამდგომლობით დაუყოვნებლივ მიმართოს სასამართლოს საქართველოს კანონმდებლობის შესაბამისად. შუამდგომლობის წარდგენისას ინსპექციამ უნდა დაასაბუთოს რეგულირების ობიექტის (საწარმოს) საქმიანობის შეჩერების გადაუდებელი აუცილებლობა. თუ რეგულირების ობიექტის (საწარმოს) საქმიანობის შეჩერება შეუძლებელია ან იგი მნიშვნელოვან ზიანს მიაყენებს რეგულირების ობიექტს (საწარმოს), ინსპექცია უფლებამოსილია ამ საფუძვლის გამოვლენიდან 24 საათის განმავლობაში შესაბამისი შუამდგომლობით მიმართოს სასამართლოს საქართველოს კანონმდებლობით დადგენილი წესით. 

ი) სამსახურებრივი მოვალეობის შესრულებისას, თავისი უფლებამოსილების ფარგლებში, საქართველოს კანონმდებლობით დადგენილი წესით გამოიყენოს ფიზიკური იძულება, სპეციალური საშუალებები და სამსახურებრივ-საშტატო ცეცხლსასროლი იარაღი; 

კ) საჭიროების შემთხვევაში მიმართოს პოლიციას გარემოს დაცვის სფეროში ჩადენილი მართლსაწინააღმდეგო ქმედების შედეგად დაკარგული ბუნებრივი რესურსებისა და ადმინისტრაციული სამართალდარღვევის ჩამდენი პირის ძებნასა და დადგენაში დახმარებისათვის;  

ლ) საქართველოს კანონმდებლობით დადგენილი წესით განსაზღვროს (გამოიანგარიშოს) გარემოსთვის მიყენებული ზიანი და რეგულირების ობიექტებს დააკისროს ზიანის ანაზღაურება ან/და საქართველოს კანონმდებლობით დადგენილ შემთხვევაში შესაბამისი სარჩელი წარადგინოს სასამართლოში;

მ) ბუნებრივი რესურსებით სარგებლობის, მათი ტრანსპორტირებისას წარმოშობის ან კანონიერების დამადასტურებელ დოკუმენტებთან ბუნებრივი რესურსების შესაბამისობის დადგენის, მოპოვებული ბუნებრივი რესურსებისა და გამოყენებული იარაღებისა და საშუალებების დათვალიერების, ასევე უკანონოდ მოპოვებული ბუნებრივი რესურსების გამოვლენის მიზნით დღე-ღამის ნებისმიერ დროს დაუბრკოლებლად განახორციელოს დათვალიერება/შესწავლა ბუნებრივი რესურსების მოპოვების ან პირველადი გადამუშავების ადგილებში, აგრეთვე მისი კომპეტენციისთვის მიკუთვნებული სხვა სამართალდარღვევების ჩადენის შესახებ მონაცემების არსებობისას საქართველოს კანონმდებლობის მოთხოვნების შესრულების კონტროლის მიზნით გააჩეროს პირი, შესაბამისი სატრანსპორტო საშუალება, მათ შორის, მცურავი სატრანსპორტო საშუალება, საქართველოს კანონმდებლობით დადგენილი წესის შესაბამისად, მოსთხოვოს მოქალაქეს პირადობის დამადასტურებელი, სატრანსპორტო საშუალებისა და თანმხლები ბუნებრივი რესურსების საქართველოს კანონმდებლობით დადგენილი დოკუმენტები, ვიზუალურად დაათვალიეროს სატრანსპორტო საშუალება, მათ შორის, მასში მყოფი ნივთები და საგნები. პირისა და შესაბამისი სატრანსპორტო საშუალების დაუმორჩილებლობის შემთხვევაში ინსპექციის უფლებამოსილ მოსამსახურეს უფლება აქვს, საქართველოს კანონმდებლობით დადგენილი წესით გამოიყენოს იძულებითი ღონისძიებები; 

ნ) განახორციელოს საქართველოს კანონმდებლობით გათვალისწინებული სხვა უფლებამოსილებანი.

2. რეგულირების ობიექტის ინსპექტირების (შემოწმების) პროცესში მისი წარმომადგენლის/პასუხისმგებელი პირის არყოფნა ან ინსპექტირებაში (შემოწმებაში) მონაწილეობაზე უარის თქმა არ აჩერებს ინსპექციის თანამშრომლის მიერ საქართველოს კანონმდებლობით დადგენილი მოქმედებების განხორციელებას.

3. რეგულირების ობიექტის წარმომადგენლის გამოუცხადებლობა მის მიერ ჩადენილი გარემოს დაცვის სფეროში საქართველოს კანონმდებლობის მოთხოვნათა დარღვევის საქმის განხილვაზე არ აბრკოლებს საქმის წარმოებას, რომლის თაობაზედაც გაფრთხილებას უნდა შეიცავდეს უწყება (შეტყობინება). რეგულირების ობიექტის გამოძახებასთან დაკავშირებული უწყების (შეტყობინების) გაგზავნისათვის გამოიყენება საქართველოს სამოქალაქო საპროცესო კოდექსით დადგენილი შესაბამისი ნორმები.

4. თუ ინსპექციის მიერ გარემოს დაცვის სახელმწიფო კონტროლის განხორციელებისას ობიექტური მიზეზების გამო ვერ ხერხდება პირისათვის მიწერილობის, ინსპექტირების აქტის, უწყების, დადგენილების ან სხვა სამართლებრივი აქტის გაცნობა (პირდაპირი ჩაბარებით), იგი იგზავნება საქართველოს კანონმდებლობით დადგენილი წესით. თუ პირველად გაგზავნისას ადრესატისათვის ჩაბარება ვერ მოხერხდა, იგი პირს დამატებით ერთხელ მაინც უნდა გაეგზავნოს ინსპექციისთვის ცნობილ სხვა მისამართზე (ასეთის არსებობისას), ხოლო ჩაუბარებლობის შემთხვევაში გაცნობად (ჩაბარებად) ჩაითვლება მისი განთავსება მიწერილობაში, ინსპექტირების აქტში, უწყებაში, დადგენილებაში ან სხვა სამართლებრივ აქტში მითითებული რეგულირების ობიექტის ტერიტორიის თვალსაჩინო ადგილზე. თვალსაჩინო ადგილად ჩაითვლება:

ა) რეგულირების ობიექტის საინფორმაციო დაფა;

ბ) რეგულირების ობიექტის ტერიტორიაზე საქმიანობის განხორციელებისათვის დროებით ან მუდმივად განთავსებული შენობა;

გ) რეგულირების ობიექტის ტერიტორიის შემომფარგვლელი უსაფრთხოების ღობე.

5. ამ მუხლის მე-4 პუნქტის „ა“–„გ“ ქვეპუნქტებით გათვალისწინებულ შემთხვევებში ასევე სავალდებულოა დადგენილი წესით უწყების განთავსება ინსპექციის საინფორმაციო დაფაზე (ვებგვერდზე).

მუხლი 10. ინსპექციის ვალდებულებები

1. გარემოს დაცვის სახელმწიფო კონტროლის განხორციელებისას ინსპექცია ვალდებულია: 

ა) განიხილოს რეგულირების ობიექტების მიერ წარმოდგენილი ანგარიშები; თუ ამ ანგარიშებში ნათლად არ არის დეკლარირებული ან მითითებული არ არის სალიცენზიო პირობების შესრულების ფაქტი, მოითხოვოს სალიცენზიო პირობების შესრულების დამადასტურებელი ინფორმაციის გონივრულ ვადაში წარმოდგენა; 

ბ) ინსპექტირების პროცესში საქართველოს კანონმდებლობით დადგენილი წესით შეადგინოს ინსპექტირების აქტი, ხოლო ადმინისტრაციული სამართალდარღვევის გამოვლენისას საქართველოს კანონმდებლობით დადგენილი წესით შეადგინოს ადმინისტრაციული სამართალდარღვევის ოქმი;

გ) გარემოს დაცვის სახელმწიფო კონტროლის განხორციელებისას რეგულირების ობიექტის ქმედებაში სისხლის სამართლის დანაშაულის ნიშნების გამოვლენის შემთხვევაში საქმის მასალები საქართველოს კანონმდებლობით დადგენილი წესით გადასცეს საგამოძიებო ორგანოებს შემდგომი რეაგირებისათვის;

დ) საქართველოს კანონმდებლობით დადგენილი წესით, თავისი კომპეტენციის ფარგლებში განიხილოს ადმინისტრაციული სამართალდარღვევის საქმე და სამართალდამრღვევის მიმართ გამოიყენოს ადმინისტრაციული პასუხისმგებლობის ზომა ან ამ მიზნით გააგზავნოს საქმის მასალები შესაბამის სასამართლოში;

ე) საქართველოს კანონმდებლობით დადგენილი წესით, თავისი კომპეტენციის ფარგლებში დააყენოს ლიცენზიის ან ნებართვის გაუქმების საკითხი;

ვ) თავისი კომპეტენციის ფარგლებში აღკვეთოს ადმინისტრაციული სამართალდარღვევა და საქართველოს კანონმდებლობით დადგენილი წესით განახორციელოს ადმინისტრაციული დაკავება, პირადი გასინჯვა, ნივთებისა და დოკუმენტების ჩამორთმევა;

ზ) თავისი კომპეტენციის ფარგლებში უზრუნველყოს გარემოს დაცვის სფეროში მოქმედი საქართველოს კანონებისა და სხვა ნორმატიული აქტების მოთხოვნათა შესრულება; 

თ) თავისი კომპეტენციის ფარგლებში უზრუნველყოს რეგულირების ობიექტებისა და მოქალაქეების კანონიერი უფლებებისა და ინტერესების დაცვა; 

ი) თავისი კომპეტენციის ფარგლებში განიხილოს წერილობითი მიმართვები, განცხადებები და საჩივრები, მათ შორის, „ცხელ ხაზზე“ შემოსული შეტყობინებები, და მათში მოყვანილ გარემოს დაცვის სფეროში საქართველოს კანონმდებლობის მოთხოვნათა დარღვევის ფაქტებზე მოახდინოს შესაბამისი რეაგირება, აცნობოს განმცხადებელს მის მიერ გატარებული ღონისძიებების შესახებ („ცხელ ხაზზე“ შემოსული ანონიმური შეტყობინებების განხილვა სავალდებულო არ არის);

კ) უზრუნველყოს ინსპექციის თანამშრომლის სამსახურებრივი ეთიკის კოდექსით გათვალისწინებული ნორმების დაცვა.

2. ინსპექცია რეგულირების ობიექტის ინსპექტირების განხორციელებისას ვალდებულია მხოლოდ იმ გონივრული ვადითა და საქმიანობის მხოლოდ იმ ნაწილში შეაჩეროს დროებით რეგულირების ობიექტის საქმიანობა (მათ შორის, მცურავი სატრანსპორტო საშუალების ან/და მისი ტექნიკური საშუალების ფუნქციონირება), რომელიც საჭიროა მხოლოდ გარემოს დაცვის სფეროში საქართველოს კანონმდებლობის მოთხოვნათა შესრულების შემოწმებისათვის, და დადგენილი წესით გაატაროს საქართველოს კანონმდებლობით გათვალისწინებული რეაგირების ზომები.

3. მოსალოდნელი და მომხდარი ტექნოგენური ავარიებისა და ბუნებრივი ხასიათის საგანგებო სიტუაციების აღმოჩენის ან დაფიქსირების შემთხვევაში ინსპექცია დროულად აცნობებს შესაბამის სახელმწიფო ორგანოს. 

მუხლი 11. ინსპექციის მიერ გარემოს დაცვის სახელმწიფო 

          კონტროლის განხორციელების ძირითადი 

          მიმართულებები

1. ინსპექცია გარემოს დაცვის სახელმწიფო კონტროლის უზრუნველყოფის მიზნით ახორციელებს:

ა) გეგმურ გარემოსდაცვით შემოწმებებს (წლიური გეგმით გათვალისწინებულ გარემოსდაცვით შემოწმებებს);

ბ) არაგეგმურ გარემოსდაცვით შემოწმებებს:

ბ.ა) სახელმწიფო და არასახელმწიფო უწყებებისა და ორგანიზაციების, მოქალაქეების მიმართვების (საჩივრების) საფუძველზე; 

ბ.ბ) რეგულირების ობიექტში (საწარმოში) მომხდარი ავარიების, მათ შორის, ემისიების გარემოში ავარიული გაშვების, ასევე დათვალიერების/შესწავლის საფუძველზე;

ბ.გ) საქართველოს შიდა საზღვაო წყლებში, ნავსადგურებში, ტერიტორიულ ზღვაში, კონტინენტურ შელფსა და განსაკუთრებულ ეკონომიკურ ზონაში მცურავი (მათ შორის, თევზის მომპოვებელი) სატრანსპორტო საშუალებების მიერ გარემოს დაცვის სფეროში საქართველოს კანონმდებლობის მოთხოვნებისა და საერთაშორისო ხელშეკრულებებით ნაკისრი ვალდებულებების შესრულების კონტროლის მიზნით;

ბ.დ) საქართველოს კანონმდებლობით გათვალისწინებული რეგულირების ობიექტების ანგარიშგების შედეგად და ამ კანონის 23-ე მუხლის პირველი პუნქტის „თ“ ქვეპუნქტის შესაბამისად  წარმოდგენილი ინფორმაციის საქართველოს კანონმდებლობით დადგენილ შემთხვევებში ადგილზე გადამოწმების მიზნით;

გ) რეგულირების ობიექტების დათვალიერებას/შესწავლას; 

დ) ინსპექციის უფროსის ბრძანებით, დასახლებულ პუნქტებსა და საგზაო მაგისტრალებზე რეიდებს, ასევე დამატებით ღონისძიებებს ბუნებრივი რესურსებით უკანონოდ სარგებლობის პრევენციის, გამოვლენისა და აღკვეთის მიზნით. ამ შემთხვევებში ინსპექციის უფლებამოსილი მოსამსახურე უფლებამოსილია იმოქმედოს ამ კანონის  მე-9 მუხლის პირველი პუნქტის „მ“ ქვეპუნქტის შესაბამისად.

2. ინსპექცია აწარმოებს რეგულირების ობიექტების შესახებ მონაცემთა ბაზებს ცენტრალურ და რეგიონალურ დონეზე.

3. გარემოსდაცვითი შემოწმება ტარდება საქართველოს კანონმდებლობით დადგენილი წესით რეგულირების ობიექტების წინასწარი გაფრთხილებით მოსალოდნელი შემოწმების შესახებ ან გაუფრთხილებლად (გადაუდებელი აუცილებლობის შემთხვევაში).
4. გარემოსდაცვითი შემოწმების გეგმა, რომელსაც დადგენილი წესის შესაბამისად ამტკიცებს მინისტრი, მუშავდება სამინისტროს სტრატეგიული პოლიტიკისა და მითითებების შესაბამისად, რომელიც გამომდინარეობს გარემოს დაცვის საკითხებთან დაკავშირებული ძირითადი პრობლემებიდან, რეგულირების ობიექტების ნუსხის, გარემოსდაცვითი შემოწმების პრიორიტეტების განსაზღვრისა და გარემოს მონიტორინგის შედეგებიდან.

5. გარემოსდაცვითი შემოწმების გეგმის საჯაროობის შესახებ გადაწყვეტილებას შესაბამისი საანგარიშო წლის დამთავრებამდე იღებს მინისტრი.

6. გარემოსდაცვითი შემოწმების ჩატარების შესახებ ინსპექციის უფროსი ან დადგენილი წესის შესაბამისად ინსპექციის ტერიტორიული ორგანოს უფროსი გამოსცემს ინდივიდუალურ ადმინისტრაციულ-სამართლებრივ აქტს.

7. კალენდარული წლის განმავლობაში გარემოსდაცვითი შემოწმების ჩატარების სიხშირე განისაზღვრება საქართველოს კანონმდებლობითა და გარემოსდაცვითი შემოწმების პრიორიტეტების განსაზღვრის მეთოდიკის შესაბამისად.

8. საქართველოს კანონმდებლობით დადგენილი წესით ინსპექციის მიერ რეგულირების ობიექტის დათვალიერების/შესწავლის განხორციელება ამ მუხლის მე-6 პუნქტით გათვალისწინებული ინდივიდუალური ადმინისტრაციულ-სამართლებრივი აქტის გამოცემას არ საჭიროებს.

9. ამ კანონის თანახმად გარემოსდაცვითი შემოწმების ჩატარების შესახებ გამოცემული ინდივიდუალური ადმინისტრაციულ-სამართლებრივი აქტის გასაჩივრება არ იწვევს მისი მოქმედების შეჩერებას. 

10. საქართველოს თავდაცვის სამინისტროს შესაბამის რეგულირების ობიექტებზე გარემოს დაცვის სახელმწიფო კონტროლი ხორციელდება საქართველოს თავდაცვის სამინისტროს თანხმობით. 

თავი III

ინსპექციის სტრუქტურა და საქმიანობის წესი, ინსპექციის თანამშრომლის სამართლებრივი სტატუსი, მატერიალური უზრუნველყოფისა და სოციალური დაცვის გარანტიები

მუხლი 12. ინსპექციის ორგანიზება

1. ინსპექცია ფუნქციონირებს ერთიანი, ცენტრალიზებული წესით და თავის საქმიანობას ახორციელებს საქართველოს კანონმდებლობის შესაბამისად შექმნილი სტრუქტურული ქვედანაყოფებისა და ტერიტორიული ორგანოების მეშვეობით. ინსპექცია ანგარიშვალდებულია მინისტრის წინაშე.

2. ინსპექციის სტრუქტურა და საქმიანობის წესი განისაზღვრება დებულებით, რომელსაც ამტკიცებს მინისტრი.

3. ინსპექციას ხელმძღვანელობს ინსპექციის უფროსი, რომელსაც მინისტრის წარდგინებით თანამდებობაზე ნიშნავს და თანამდებობიდან ათავისუფლებს საქართველოს პრემიერ-მინისტრი.

4. ინსპექციის უფროსის მოადგილეებს, ინსპექციის სტრუქტურული ქვედანაყოფებისა და ტერიტორიული ორგანოების უფროსებს ინსპექციის უფროსის წარდგინებით თანამდებობაზე ნიშნავს და თანამდებობიდან ათავისუფლებს მინისტრი. 

მუხლი 13. ინსპექციის უფროსი

1. ინსპექციის უფროსი პასუხს აგებს ინსპექციის საქმიანობის სწორად წარმართვისათვის, მისი ფულადი სახსრებისა და ქონების მიზნობრივად და კანონიერად ხარჯვისათვის.

2.  ინსპექციის უფროსი უფლებამოსილია: 

ა) წარმართოს ინსპექციის საქმიანობა და განახორციელოს კონტროლი დაგეგმილი ღონისძიებების შესრულებაზე;

ბ) თავისი კომპეტენციის ფარგლებში მიიღოს გადაწყვეტილებები ინსპექციის გამგებლობისათვის მიკუთვნებულ საკითხებზე;

გ) წარმოადგინოს ინსპექცია სხვა სახელმწიფო ორგანოებთან, ფიზიკურ და იურიდიულ პირებთან ურთიერთობისას;

დ) თავისი კომპეტენციის ფარგლებში გამოსცეს ინდივიდუალური ადმინისტრაციულ-სამართლებრივი აქტები, ასევე მეთოდური მითითებები, რომელთა შესრულება სავალდებულოა ინსპექციის თანამშრომლებისთვის, მათ შორის, ინდივიდუალური ადმინისტრაციულ-სამართლებრივი აქტები გარემოსდაცვითი შემოწმების ჩასატარებლად, რომელთაც რეგულირების ობიექტებისთვის აქვთ სავალდებულო იურიდიული ძალა;

ე) მინისტრს დასამტკიცებლად წარუდგინოს ინსპექციის სტრუქტურული ქვედანაყოფებისა და ტერიტორიული ორგანოების დებულებები;

ვ) დაამტკიცოს ინსპექციის შინაგანაწესი;

ზ) თავისი კომპეტენციის ფარგლებში, საქართველოს კანონმდებლობით გათვალისწინებულ შემთხვევებში და დადგენილი წესით წაახალისოს ინსპექციის თანამშრომლები ან/და მათ მიმართ გამოიყენოს დისციპლინური პასუხისმგებლობის ზომები;

თ) საქართველოს კანონმდებლობით დადგენილი წესით, მინისტრთან შეთანხმებით თანამდებობაზე დანიშნოს და თანამდებობიდან გაათავისუფლოს ინსპექციის თანამშრომლები; 

ი) საქართველოს კანონმდებლობით დადგენილი წესის შესაბამისად მიიღოს გადაწყვეტილება ინსპექციის სისტემაში სტაჟიორთა მიღებასთან დაკავშირებულ საკითხებზე;

კ)  ინსპექციის თანამშრომლებს გაუნაწილოს ფუნქციები; 

ლ) ინსპექციის საქმიანობიდან გამომდინარე, განახორციელოს მისთვის საქართველოს კანონმდებლობით მინიჭებული სხვა უფლებამოსილებები. 

მუხლი 14. ინსპექციის თანამშრომლები, მათი მატერიალური 

          უზრუნველყოფისა და სოციალური დაცვის გარანტიები

1. ინსპექცია გარემოს დაცვის სახელმწიფო კონტროლს ახორციელებს ინსპექციის თანამშრომლების მეშვეობით. 

2. ინსპექციის თანამშრომელი არის საჯარო მოსამსახურე, რომელზედაც ვრცელდება „საჯარო სამსახურის შესახებ“ საქართველოს კანონით დადგენილი ეკონომიკური, სოციალური და სამართლებრივი დაცვის გარანტიები.

3. ინსპექციის სტრუქტურული ქვედანაყოფის ან ტერიტორიული ორგანოს თანამშრომლისთვის შეიძლება დადგინდეს არანორმირებული სამუშაო დღე, რომელიც განისაზღვრება მისი დებულებით.

4. ინსპექციის თანამშრომელს თანამდებობისა და წელთა ნამსახურობის გათვალისწინებით ენიჭება სახელმწიფო სპეციალური წოდება მინისტრის მიერ დადგენილი წესის შესაბამისად.

5. ინსპექციის თანამშრომელს აქვს სპეციალური ტანსაცმელი (უნიფორმა) განმასხვავებელი ნიშნებით, სამსახურებრივი პირადობის მოწმობა, სამკერდე ნიშანი, ლუქი, ბეჭედი, სპეციალური დისკი მოძრავი სატრანსპორტო საშუალების გასაჩერებლად, რომელთა ნიმუშებსაც ამტკიცებს მინისტრი.

6. სამსახურებრივი მოვალეობის შესრულებისას ინსპექციის თანამშრომელი იყენებს სატრანსპორტო (მათ შორის, მცურავ) საშუალებებს, რომლებსაც აქვთ შესაბამისი საიდენტიფიკაციო ნიშნები (მათ შორის, ინსპექციის ლოგო).

7. დაუშვებელია ინსპექციის თანამშრომლის საქმიანობაში ჩარევა, გარდა საქართველოს კანონმდებლობით გათვალისწინებული შემთხვევებისა.

მუხლი 15. ინსპექციის თანამშრომლის პასუხისმგებლობა

1. ინსპექციის თანამშრომლის ბრალეული ქმედებით მიყენებული ზიანი ანაზღაურდება საქართველოს კანონმდებლობით დადგენილი წესით.  

2. ინსპექციის თანამშრომლის მიერ სამსახურებრივი მოვალეობის შეუსრულებლობა ან არაჯეროვნად შესრულება იწვევს პასუხისმგებლობას საქართველოს კანონმდებლობით დადგენილი წესით.

3. ინსპექციის თანამშრომელი პასუხისმგებელია იმ ზიანისთვის, რომელიც მან თავისი ბრალეული ქმედებით მიაყენა სამსახურებრივი მოვალეობის შესრულებისთვის მისთვის მინდობილ ინსპექციის ქონებას (მათ შორის, სატრანსპორტო საშუალებას).

4. ინსპექციის თანამშრომელი ვალდებულია შვებულებაში გასვლამდე, აგრეთვე თანამდებობიდან განთავისუფლებამდე სამსახურთან დაკავშირებით მისთვის მინდობილი ქონების დასაბრუნებლად მიმართოს ამისათვის დანიშნულ (უფლებამოსილ) პირს (ან დანაყოფს), რომელიც ვალდებულია ჩაიბაროს საქმისწარმოება და ქონება.

5. ინსპექციის თანამშრომლის მოვალეობა და პასუხისმგებლობა ქონების დაბრუნებასთან და ჩაბარებასთან დაკავშირებით განისაზღვრება საქართველოს კანონმდებლობით.

მუხლი 16. ინსპექციის თანამშრომლის ქმედების ან უმოქმედობის 

         გასაჩივრების წესი 

ინსპექციის თანამშრომლის ქმედება ან უმოქმედობა დაინტერესებულმა მხარემ შეიძლება საქართველოს კანონმდებლობით დადგენილი წესით გაასაჩივროს ზემდგომ ორგანოში ან სასამართლოში. 

მუხლი 17. ინფორმაციის კონფიდენციალურობის უზრუნველყოფა

1. კონფიდენციალური ინფორმაცია, რომელიც ასახავს რეგულირების ობიექტის ეკონომიკურ საქმიანობას, საქართველოს კანონმდებლობის შესაბამისად არ შეიძლება რეგულირების ობიექტის წერილობითი თანხმობის გარეშე გადაეცეს სხვა პირს.

2.  ინსპექციის თანამშრომელი ვალდებულია არ გაახმაუროს სახელმწიფო, კომერციული ან პირადი საიდუმლოების შემცველი ინფორმაცია, რომელიც მისთვის ცნობილი გახდა სამსახურებრივი მოვალეობის შესრულებისას, გარდა საქართველოს კანონმდებლობით გათვალისწინებული შემთხვევებისა.

მუხლი 18. ინფორმაციის ხელმისაწვდომობა

1. ინსპექცია თავისი საქმიანობის შესახებ ინფორმაციას საქართველოს კანონმდებლობით დადგენილი წესით აწვდის სახელმწიფო ორგანოებს, საზოგადოებრივ გაერთიანებებს, მასობრივი ინფორმაციის საშუალებებსა და მოქალაქეებს.

2. ინსპექცია უზრუნველყოფს ცალკეული ინსპექტირების შედეგებისა და წლიური ანგარიშების გამოქვეყნებას.  

თავი IV

 ფიზიკური იძულების, ცეცხლსასროლი სამსახურებრივ-საშტატო იარაღის, სპეციალური საშუალებების გამოყენების უფლება

მუხლი 19. ფიზიკური იძულების გამოყენების უფლება

1. ინსპექციის თანამშრომელს უფლება აქვს, სამსახურებრივი მოვალეობის შესრულებისას, თავისი უფლებამოსილების ფარგლებში, საქართველოს კანონმდებლობით დადგენილი წესით გამოიყენოს ფიზიკური იძულება, სამსახურებრივ-საშტატო ცეცხლსასროლი იარაღი, სპეციალური საშუალებები, რის შესახებაც მან წინასწარ უნდა გააფრთხილოს პირი, მისცეს საკმარისი დრო მისი კანონიერი მოთხოვნის შესასრულებლად, გარდა იმ შემთხვევისა, როდესაც დაყოვნებამ შეიძლება გამოიწვიოს მოქალაქისა და ინსპექციის თანამშრომლის სიცოცხლისა და ჯანმრთელობის ხელყოფა, სხვა მძიმე შედეგი ან როდესაც შექმნილ სიტუაციაში შეუძლებელი იყო პირის გაფრთხილება.

2. ფიზიკური იძულების ინტენსივობა, სპეციალური საშუალებების სახეობები განისაზღვრება კონკრეტული სიტუაციის, სამართალდარღვევის ხასიათისა და თავისებურებების გათვალისწინებით.

3. ინსპექციის თანამშრომელი ვალდებულია: პირველადი სამედიცინო დახმარება აღმოუჩინოს ფიზიკური იძულების ან სპეციალური საშუალების გამოყენების შედეგად დაზარალებულ პირს, ხოლო საჭიროების შემთხვევაში დახმარებისათვის მიმართოს ექიმს; ფიზიკური იძულების ან სპეციალური საშუალების გამოყენების შედეგად პირის დაჭრის ან დაზიანების შესახებ დაუყოვნებლივ აცნობოს თავის უშუალო უფროსს და პროკურორს.

4. აკრძალულია ფიზიკური იძულების ან სპეციალური საშუალებების გამოყენება წინასწარი შეცნობით ორსულობის, მცირეწლოვნობის, ინვალიდობის, ხანდაზმულობის აშკარა ნიშნების მქონე პირების მიმართ, გარდა იმ შემთხვევისა, როცა ისინი შეიარაღებულნი ან ჯგუფურად ესხმიან თავს, შეიარაღებულ წინააღმდეგობას უწევენ ინსპექციის თანამშრომელს, რაც საფრთხეს უქმნის მოქალაქეებისა და ინსპექციის თანამშრომლის სიცოცხლესა და ჯანმრთელობას, თუ ასეთი თავდასხმის სხვაგვარი ხერხებითა და საშუალებებით მოგერიება შეუძლებელია.

მუხლი 20. სამსახურებრივ-საშტატო ცეცხლსასროლი იარაღის 

         გამოყენების უფლება

1. ინსპექციის თანამშრომელს უფლება აქვს, საქართველოს კანონმდებლობით დადგენილი წესით შეინახოს, ატაროს და გამოიყენოს სამსახურებრივ-საშტატო ცეცხლსასროლი იარაღი. 

2. ცეცხლსასროლი იარაღის გამოყენებად ითვლება გამიზნული გასროლა.

3. ინსპექციის თანამშრომელს უფლება აქვს, აუცილებელი მოგერიების ან უკიდურესი ღონისძიების სახით გამოიყენოს ცეცხლსასროლი იარაღი:

ა) მოქალაქის ან/და თავის ისეთი საფრთხისაგან დასაცავად, რომელიც რეალურ საშიშროებას უქმნის მის სიცოცხლეს ან ჯანმრთელობას;

ბ) მისთვის ცეცხლსასროლი იარაღის წართმევის აღსაკვეთად; 

გ) განგაშის სიგნალის მისაცემად ან დამხმარე ძალის გამოსაძახებლად.

4. ცეცხლსასროლი იარაღის გამოყენებას წინ უნდა უძღოდეს სიტყვიერი გაფრთხილება მისი გამოყენების შესახებ; აუცილებლობის შემთხვევაში შეიძლება გამაფრთხილებელი გასროლა.

5. გაფრთხილების გარეშე ცეცხლსასროლი იარაღი გამოიყენება მხოლოდ შეიარაღებული, ნებისმიერი სახის სატრანსპორტო ან მექანიკური საშუალებით მოულოდნელი თავდასხმისას.

6. აკრძალულია ცეცხლსასროლი იარაღის ისეთ ადგილებში გამოყენება, სადაც შესაძლებელია სხვა პირთა დაშავება, აგრეთვე ცეცხლსაშიშ, აფეთქებასაშიშ ადგილებში, ასევე წინასწარი შეცნობით ორსულთა, მცირეწლოვანთა, ინვალიდთა მიმართ, გარდა იმ შემთხვევისა, როდესაც ისინი შეიარაღებულნი ან ჯგუფურად ესხმიან თავს, შეიარაღებულ წინააღმდეგობას უწევენ ინსპექციის თანამშრომელს, რაც საფრთხეს უქმნის მოქალაქეებისა და ინსპექციის თანამშრომლის სიცოცხლესა და ჯანმრთელობას, თუ ასეთი თავდასხმის სხვაგვარი ხერხებითა და საშუალებებით მოგერიება შეუძლებელია.

7. ინსპექციის თანამშრომელი ვალდებულია ცეცხლსასროლი იარაღის გამოყენების შესახებ დაუყოვნებლივ აცნობოს საქართველოს პროკურატურისა და შინაგან საქმეთა სამინისტროს შესაბამის ორგანოებს, აგრეთვე თავის უშუალო უფროსს.

8. ინსპექციის შეიარაღებაში არსებული სამსახურებრივ-საშტატო ცეცხლსასროლი იარაღის და საბრძოლო მასალის ნუსხას ამტკიცებს მინისტრი. 

მუხლი 21. სპეციალური საშუალებების გამოყენების უფლება

ინსპექციის თანამშრომელს უფლება აქვს, სამსახურებრივი მოვალეობის შესრულებისას, თავისი უფლებამოსილების ფარგლებში გამოიყენოს შემდეგი სპეციალური საშუალებები: ხელბორკილი და შებორკვის სხვა საშუალება, რეზინის ხელკეტი, სატრანსპორტო საშუალების იძულებით გაჩერების საშუალება:

ა) ხელბორკილი და შებორკვის სხვა საშუალება – სამართალდარღვევის ჩამდენი იმ პირის მიმართ, რომელიც უძალიანდება ან შეიძლება გაუძალიანდეს ინსპექციის თანამშრომელს ან ცდილობს გაქცევას, ან იმ პირის მიმართ, რომლის მიმართაც გამოიყენება საქართველოს კანონმდებლობით გათვალისწინებული იძულებითი ღონისძიებები;

ბ) რეზინის ხელკეტი – ინსპექციის თანამშრომელზე თავდასხმის მოსაგერიებლად, სამართალდარღვევის ჩამდენი პირის დაკავებისას, თუ იგი განზრახ არ ემორჩილება ინსპექციის თანამშრომლის კანონიერ მოთხოვნას;


გ) სატრანსპორტო საშუალების იძულებით გაჩერების საშუალება – იმ სატრანსპორტო საშუალების იძულებით გასაჩერებლად, რომლის მძღოლმაც არ შეასრულა მოთხოვნა გაჩერების შესახებ.

თავი V

რეგულირების ობიექტის უფლება-მოვალეობები

მუხლი 22. რეგულირების ობიექტის უფლებები

 რეგულირების ობიექტს უფლება აქვს: 

ა) ინსპექტირების პროცესში ინსპექციის თანამშრომელს მოსთხოვოს სამსახურებრივი პირადობის მოწმობა, ხოლო გარემოსდაცვითი შემოწმების ჩატარებისას – დამატებით ინსპექციის უფლებამოსილი პირის მიერ გამოცემული ინდივიდუალური ადმინისტრაციულ-სამართლებრივი აქტი გარემოსდაცვითი შემოწმების ჩატარების შესახებ (გარდა საქართველოს კანონმდებლობით გათვალისწინებული სხვა შემთხვევებისა);

ბ) ადმინისტრაციული სამართალდარღვევის ფაქტზე გააკეთოს შესაბამისი ახსნა-განმარტება და შენიშვნები ადმინისტრაციული სამართალდარღვევის ოქმის შინაარსის გამო, აგრეთვე ჩამოაყალიბოს მის ხელმოწერაზე უარის თქმის მოტივები. ამ შემთხვევაში ოქმში კეთდება სათანადო ჩანაწერი;

გ) ინსპექციის თანამშრომლის ქმედება ან მის მიერ მიღებული გადაწყვეტილება დადგენილი წესით გაასაჩივროს ზემდგომ თანამდებობის პირთან ან სასამართლოში;

დ) ისარგებლოს საქართველოს კანონმდებლობით მისთვის მინიჭებული სხვა უფლებებით. 

მუხლი 23. რეგულირების ობიექტის მოვალეობები 

1. რეგულირების ობიექტი ვალდებულია:

ა) გაუფრთხილდეს ბუნებრივ გარემოს და იზრუნოს მის დაცვაზე; 

ბ) ინსპექციას საქართველოს კანონმდებლობით დადგენილი წესით წარუდგინოს სალიცენზიო პირობების შესრულების ანგარიში;

გ) ხელი შეუწყოს ინსპექციის თანამშრომელს კანონიერი ქმედებების განხორციელებისას, მათ შორის, დაჭერილი თევზის შემოწმების მიზნით მოთხოვნისთანავე, დაუყოვნებლივ ამოიღოს წყლის ობიექტიდან ის ბადე-იარაღები, რომლებითაც ახორციელებს თევზჭერას, გარემოს დაცვის სახელმწიფო კონტროლის განხორციელებისას მოთხოვნისთანავე წარუდგინოს ინსპექციის თანამშრომელს ყველა საჭირო ინფორმაცია (იგი პასუხისმგებელია ამ ინფორმაციის ნამდვილობაზე, ობიექტურობასა და სისრულეზე), ასევე აღმოფხვრას გამოვლენილი დარღვევები და შეასრულოს ინსპექციის უფლებამოსილი პირის მიერ წარდგენილი ადმინისტრაციული მიწერილობით დაკისრებული მოვალეობები; 

დ) მის ტერიტორიაზე მოსალოდნელი ან მომხდარი ტექნოგენური ავარიის ან ბუნებრივი ხასიათის საგანგებო სიტუაციის ან მათი საფრთხის არსებობის შესახებ დროულად აცნობოს ინსპექციას;

ე) გარემოს დაცვის სფეროში საქმიანობის დაწყების შესახებ – მისი დაწყებისას, ხოლო მიმდინარე საქმიანობის შესახებ – ყოველწლიურად, 15 იანვრიდან 15 თებერვლამდე, მინისტრის მიერ დადგენილი წესისა და პირობების შესაბამისად მიაწოდოს ინსპექციას ინფორმაცია (იურიდიული მისამართი, საქმიანობის ადგილი, საქმიანობის საგანი, ხელმძღვანელობისა და დადგენილი წესის შესაბამისად განსაზღვრული სხვა გარემოებები);

ვ) განახორციელოს მის მიერ გარემოსთვის მიყენებული ზიანის აღდგენის (პირვანდელ ან მასთან მიახლოებულ მდგომარეობაში დაბრუნების) ღონისძიებები, რაც შესაძლებელია მიღებული შედეგების შესაბამისად გათვალისწინებულ იქნეს მისი პასუხისმგებლობის განსაზღვრისას;

ზ) დაესწროს ინსპექტირების პროცესს ან უზრუნველყოს თავისი ოფიციალური წარმომადგენლის დასწრება ინსპექტირების პროცესში;

თ) ინსპექციას წარუდგინოს მის მიერ შესაბამისი სალიცენზიო ან სანებართვო პირობების დარღვევისას სალიცენზიო/სანებართვო პირობების დაკმაყოფილებისათვის ლიცენზიის/ნებართვის გამცემის მიერ განსაზღვრული, კონკრეტული  საქმიანობისთვის აუცილებელი პირობებისა და მათი გონივრულ ვადაში განხორციელების დამადასტურებელი ინფორმაცია შესრულებისთანავე (მისთვის მიცემული დროის ამოწურვიდან დაუყოვნებლივ, გონივრულ ვადაში); 

ი) შეასრულოს გარემოს დაცვის სფეროში საქართველოს კანონმდებლობის სხვა მოთხოვნები და საერთაშორისო ხელშეკრულებებით ნაკისრი ვალდებულებები.

2. რეგულირების ობიექტის ამ მუხლის პირველი პუნქტით გათვალისწინებული მოვალეობის შეუსრულებლობა იწვევს პასუხისმგებლობას საქართველოს კანონმდებლობით დადგენილი წესით.

3. იმ ლაბორატორიული გაზომვებისა და ანალიზების ჩატარების ხარჯებს, რომელთა საფუძველზედაც დადასტურდა გარემოს დაცვის სფეროში საქართველოს კანონმდებლობის მოთხოვნათა დარღვევა, აანაზღაურებს დამრღვევი რეგულირების ობიექტი (გარდა საბიუჯეტო ორგანიზაციისა).

4. პირი, რომელიც ეწინააღმდეგება ან ხელს უშლის (აფერხებს) ინსპექციის თანამშრომლის მიერ გარემოს დაცვის სახელმწიფო კონტროლის განხორციელებას (არ უშვებს მას რეგულირების ობიექტის ტერიტორიაზე, არ წარუდგენს მოთხოვნილ დოკუმენტებსა და მასალებს) ან მის მიმართ იყენებს მუქარას ან ძალადობრივ ქმედებას, პასუხს აგებს საქართველოს კანონმდებლობით დადგენილი წესით. 

თავი VI

ინსპექციის დაფინანსების წყარო

მუხლი 24. ინსპექციის დაფინანსების წყარო

ინსპექციის დაფინანსების წყაროა საქართველოს სახელმწიფო ბიუჯეტი.

თავი VII

 გარდამავალი დებულებანი

მუხლი 25. კანონქვემდებარე ნორმატიული აქტები, რომლებიც 

         არეგულირებს ინსპექციის საქმიანობასთან დაკავშირებულ 

         საკითხებს 

 კანონქვემდებარე ნორმატიული აქტები, რომლებიც არეგულირებს ინსპექციის ორგანიზებასთან და სამსახურებრივ ურთიერთობებთან დაკავშირებულ საკითხებს, ძალაშია ამ კანონის თანახმად შესაბამისი კანონქვემდებარე ნორმატიული აქტების გამოცემამდე,  მიუხედავად  იმისა, შეესაბამება თუ არა ისინი ამ კანონის დებულებებს. 

მუხლი 26. კანონის ამოქმედებასთან დაკავშირებით გამოსაცემი 

          ნორმატიული აქტები

1. ამ კანონის ამოქმედებიდან ერთი თვის ვადაში საქართველოს გარემოს დაცვისა და ბუნებრივი რესურსების მინისტრმა გამოსცეს ბრძანება „საქართველოს გარემოს დაცვისა და ბუნებრივი რესურსების სამინისტროს სახელმწიფო საქვეუწყებო დაწესებულების – გარემოს დაცვის ინსპექციის დებულების დამტკიცების შესახებ“.

2. ამ კანონის ამოქმედებიდან 6 თვის ვადაში საქართველოს გარემოს დაცვისა და ბუნებრივი რესურსების მინისტრმა გამოსცეს შემდეგი კანონქვემდებარე ნორმატიული აქტები: 

ა)
„გარემოს დაცვის ინსპექციის ტერიტორიული ორგანოების დებულებების დამტკიცების შესახებ“; 

ბ)
„გარემოს დაცვის ინსპექციის შეიარაღებაში არსებული სამსახურებრივ-საშტატო ცეცხლსასროლი იარაღის და საბრძოლო მასალის ნუსხის დამტკიცების შესახებ“;

გ) „რეგულირების ობიექტების მიერ სალიცენზიო პირობების შესრულების ანგარიშის წარმოდგენის წესის დამტკიცების შესახებ“;

დ) „გარემოს დაცვის ინსპექციის ლოგოს, ინსპექციის თანამშრომლის განმასხვავებელი ნიშნებით სპეციალური ტანსაცმლის (უნიფორმა), სამსახურებრივი პირადობის მოწმობის, სამკერდე ნიშნის, ლუქის, ბეჭდის, მოძრავი სატრანსპორტო საშუალების გასაჩერებლად სპეციალური დისკის ნიმუშების დამტკიცების შესახებ“;  

ე) „გარემოსთვის მიყენებული ზიანის განსაზღვრის (გამოანგარიშების) მეთოდიკის დამტკიცების შესახებ“;

ვ) „გარემოს დაცვის ინსპექციის თანამშრომლის სამსახურებრივი ეთიკის კოდექსის დამტკიცების შესახებ“; 

ზ) „გარემოს დაცვის სფეროში რეგულირების ობიექტების რეგისტრაციის წესის დამტკიცების შესახებ“;  

თ) „ადმინისტრაციული სამართალდარღვევის ოქმის, ადმინისტრაციული სამართალდარღვევის საქმეზე გამოტანილი დადგენილებისა და ინსპექტირების აქტის ფორმების დამტკიცების შესახებ“; 

ი) „ინსპექტირებისა და მასთან დაკავშირებული საქმის წარმოების ინსტრუქციის დამტკიცების შესახებ“. 

3. ამოღებულია (11.03.2011. N4399)

თავი VIII 

დასკვნითი დებულებანი

მუხლი 27. ძალადაკარგული ნორმატიული აქტი

ამ კანონის ამოქმედებისთანავე ძალადაკარგულად გამოცხადდეს საქართველოს  2007 წლის 28 დეკემბრის კანონი „გარემოს დაცვის სამსახურის შესახებ“ (საქართველოს საკანონმდებლო მაცნე, N49, 28.12.2007, მუხ. 430). 

მუხლი 28. კანონის ამოქმედება 

1. ეს კანონი, გარდა ამ კანონის მე-11 მუხლის მე-4 პუნქტისა, ამოქმედდეს გამოქვეყნებიდან მე-15 დღეს.

2. ამ კანონის მე-11 მუხლის მე-4 პუნქტი ამოქმედდეს 2011 წლის 1 იანვრიდან. 

საქართველოს პრეზიდენტი                                                მიხეილ სააკაშვილი
თბილისი,

2010 წლის 4 მაისი.

